
SERKIN IQTISODIY 

ZONALARNING FAOLIYATI VA 
BOSHQARUV MEXANIZMINI 

TAKOMILLASHTIRISH

Sheraliyeva Saida Azatovna
NavDPI geografiya va iqtisodiy bilim asoslari kafedrasi katta o‘qituvchisi
Annotatsiya: Ushbu maqolada Milliy iqtisodiyotni isloh qilish borasida tashqi savdo, soliq va moliya siyosatini liberal-
lashtirish, tadbirkorlikni qo‘llab-quvvatlash va xususiy mulk daxlsizligini kafolatlash masalalari yoritib berilgan. Jumladan, 
qishloq xo‘jaligi mahsulotlarini chuqur qayta ishlashni tashkil etish hamda hududlarni jadal rivojlantirishni ta’minlash 
bo‘yicha amalga oshirilayotgan ishlar haqida fikr yuritilgan. Fuqarolarning ijtimoiy himoyasini kuchaytirish va kambag‘al-
likni qisqartirish davlat siyosatining ustuvor yo‘nalishi sifatida belgilanib, aholini yangi ish o‘rinlari va kafolatli daromad 
manbayi, malakali tibbiy va ta’lim xizmatlari, munosib yashash sharoitlari bilan ta’minlash masalari haqida tahlil bayon 
qilingan.

Kalit so‘zlar: Taraqqiyot strategiyasi, eksport, import, erkin iqtisodiy zona, iqtisodiyot, soliq, liberallashtirish, qiyosiy tahlil, 
sintez.
Abstract: This article is about reforming the national economy, liberalizing foreign trade, tax and financial policies, sup-
porting entrepreneurship and ensuring the integrity of private property, organizing deep processing of agricultural prod-
ucts, and also implementing the accelerated development of regions, discussing issues of strengthening social protection 
of citizens and reducing poverty as a priority of state policy, providing the population with new jobs and a guaranteed 
source of income, qualified medical and educational services, and a decent life, an analysis of the conditions is described.

Key words: Development strategy, export, import, free economic zone, economy, tax, liberalization, comparative analysis, 
synthesis.
Аннотация: В данной статье речь идет о реформировании национальной экономики, либерализации внешней тор-
говли, налоговой и финансовой политики, поддержке предпринимательства и обеспечении целостности частной 
собственности, организации глубокой переработки сельскохозяйственной продукции, а также реализуются уско-
ренное развитие регионов, усиление социальной защиты граждан и сокращение бедности определено приори-
тетным направлением государственной политики, описан анализ вопросов обеспечения населения новыми рабо-
чими местами и гарантированным источником дохода, квалифицированными медицинскими и образовательными 
услугами, достойными условиями жизни.

Ключевые слова: Стратегия развития, экспорт, импорт, свободная экономическая зона, экономика, налог, либера-
лизация, сравнительный анализ, синтез.

K I R I S H
Mamlakat iqtisodiyotiga xorijiy investitsiyalarni jalb qilish, jahon bozorlariga chiqish, tashqi iqtisodiy alo-

qalarni rivojlantirish, shuningdek, O‘zbekiston hududlarini ijtimoiy-iqtisodiy rivojlantirish uchun amaldagi EIZ 
institutini rivojlantirish mexanizmini muayyan mintaqaviy va mamlakat sharoitlariga moslashtirish zarur. 

Avvalo, O‘zbekistonda infratuzilma loyihalarini rivojlantirishga davlat va mintaqaviy investitsiyalarni o‘z-
o‘zini moliyalashtirish va minimallashtirish asosida EIZlarni yaratish konsepsiyasiga asoslanish zarur, chunki 
iqtisodiy inqiroz oldi sharoitida davlat budjetiga tayanish noto‘g‘ri yechim. Respublika budjeti mablag‘lari past 
foiz stavkasi bilan uzoq muddatli kreditlar shaklida taqdim etilishi mumkin. Ishbilarmonlik faolligini kuchaytir-
ishga ham tayanish kerak.

M A V Z U G A  O I D  A D A B I Y O T L A R  T A H L I L I 
Bunday hududlarga nisbatan keltirilgan ilk ta’rif 1973- yil 18- mayda qabul qilingan “Bojxona tartib-tam-

oyillarini soddalashtirish va uyg‘unlashtirish to‘g‘risida”gi Xalqaro konvensiyada o‘z aksini topgan bo‘lib, unga 
muvofiq erkin zona tomonlarning kelishilgan hududi bo‘lib, unga kirib keladigan har qanday tovar bojxona hudu-
didan tashqarida ko‘rib chiqiladi [3]. 

Davlatimiz rahbarining 2018-yil 22-dekabrdagi “Erkin iqtisodiy zonalar faoliyatini muvofiqlashtirish va bosh-
qarish tizimini yanada takomillashtirish chora-tadbirlari to‘g‘risida”gi PF-5600 son farmoni erkin iqtisodiy zonalar 
hududida investitsiya loyihalarini o‘z vaqtida ishga tushirishga to‘sqinlik qilayotgan muammolarning yechimiga 
qaratilgani bilan ahamiyatlidir [2]. 

T A D Q I Q O T  M E T O D O L O G I YA S I 
Tadqiqot jarayonida Milliy iqtisodiyotni isloh qilish borasida tashqi savdo, soliq va moliya siyosatini liberal-

lashtirish, tadbirkorlikni qo‘llab-quvvatlash va xususiy mulk daxlsizligini kafolatlash, qishloq xo‘jaligi mahsulotla-
rini chuqur qayta ishlashni tashkil etish kabi maʼlumotlardan foydalanildi. Maqolada nazariy mushohada, tizimli 
yondashuv, kuzatish, umumlashtirish, qiyosiy tahlil, sintez kabi usullar samarali qo‘llanildi.

M U H O K A M A  V A  T A H L I L L A R
XX asrning ikkinchi yarmida jahon iqtisodiyotidagi eng muhim hodisalarning biri erkin iqtisodiy zonalar 

(EIZ) faoliyati hisoblanadi. Bu hududlarning aksariyatida qo‘llaniladigan iqtisodiy qoidalar, dastaklar, maxsus 
ma’muriy qonunlar ma’lum huquqiy va xo‘jalik rejimidan ozod qilmaydi, balki uni egalashtiradi va tadbirkorlikni 
rag‘batlantiradi, xolos. 

Bu bilan amalda davlat o‘zining iqtisodiy jarayonlarga aralashuvini kamaytiradi. Yaponiyaning Kioto 
shahrida 1973-yil 18-mayda qabul qilingan “Bojxona jarayonlarini soddalashtirish va uyg‘unlashtirish bo‘yicha 
Xalqaro konvensiya”ga muvofiq erkin hudud deganda mamlakatga olib kirilgan tovarlar milliy bojxona nazorati 
va soliqqa tortishdan ozod etiluvchi hududi tushuniladi.

Erkin iqtisodiy hududlarning tashkiliy-funksional tuzilmasi yetarli darajada turli-tumandir. 
Ba’zan biror-bir erkin iqtisodiy hududlarni bir so‘z bilan guruhlarga ajratib bo‘lmaydi, chunki ular ko‘plab 

hududlarning xususiyatlarini o‘zida jamlashi mumkin. Erkin iqtisodiy hududlar mutaxassislar tomonidan 
hududda xo‘jalik yurituvchi ko‘plab firmalarning faoliyat sohasida xo‘jalik yuritish ixtisoslashuviga ko‘ra tax-
minan guruhlashtirilgan [4]. 

Erkin iqtisodiy hududlarni yaratishda ikki: hududiy va mintaqaviy konseptual yondashish mavjud. Birinchi 
holatda erkin iqtisodiy zonaga barcha rezident-korxonalar xo‘jalik faoliyatining imtiyozli rejimidan foydalan-
adigan maxsus territoriya sifatida qaraladi. 

Ikkinchi yondashuvga ko‘ra, erkin iqtisodiy zona ─ firmalar mamlakatning qaysi qismida joylashishidan 
qat’iy nazar tadbirkorlik faoliyatining ma’lum turida qo‘llaniladigan imtiyozli rejimdir. 

Erkin iqtisodiy zonalarning turlari:
1. Savdo hududlari. 
2. Sanoat ishlab chiqarish hududlari. 
3. Texnikaviy ilmiy ishlab chiqarish hududlari. 
4. Servis xizmat ko‘rsatish hududlari.
5. Erkin bojxona hududlari.
6. Bond omborlari, erkin portlar, erkin savdo hududlari.
7. Importning o‘rnini bosuvchi mahsulot ishlab chiqarish hududlari, eksport sanoati hududlari.
8. Sanoat parklari. Ilmiy-sanoat parklari, Texnopolislar. Texnoparklar.
9. Yangi va yuqori texnologiyalarni rivojlantirish hududlari.
10. Offshor hududlar. Moliya markazlari. Bank xizmati hududlari. 
11. Turizm xizmati hududlari. 
12. Ekoparklar.
O‘zbekiston Respublikasi Prezidentning 2022-yil 28-yanvardagi “2022–2026-yillarga mo‘ljallangan yangi 

O‘zbekistonning taraqqiyot strategiyasi to‘g‘risida” PF-135 sonli Farmonida inson huquqlarini ta’minlash, davlat 
organlarining hisobdorligi va ochiqligini kuchaytirish hamda fuqarolik jamiyati institutlari, ommaviy axborot vosi-
talarining roli, aholi va jamoat birlashmalarining siyosiy faolligini oshirish, Milliy iqtisodiyotni isloh qilish borasida 
tashqi savdo, soliq va moliya siyosatini liberallashtirish, tadbirkorlikni qo‘llab-quvvatlash va xususiy mulk daxl-
sizligini kafolatlash, qishloq xo‘jaligi mahsulotlarini chuqur qayta ishlashni tashkil etish hamda hududlarni jadal 
rivojlantirish masalalariga jiddiy e’tibor qaratilib, fuqarolarning ijtimoiy himoyasini kuchaytirish va kambag‘allikni 
qisqartirish davlat siyosatining ustuvor yo‘nalishi sifatida belgilanib, aholini yangi ish o‘rinlari va kafolatli daromad 
manbayi, malakali tibbiy va ta’lim xizmatlari, munosib yashash sharoitlari bilan ta’minlash sifat jihatidan yangi 
bosqichga ko‘tarish masalalariga alohida e’tibor qaratilgan [1]. O‘zbekistonda ham mazkur sohada bir qator 
ishlar amalga oshirilmoqda. Bugungi kunda mamlakatimizda 23 ta erkin iqtisodiy va 348 ta kichik sanoat zonasi 
faoliyat yuritayotgan bo‘lib, ularda umumiy qiymati 2,6 milliard dollarlik 453 ta loyiha amalga oshirilishi natijasida 
36 mingga yaqin ish o‘rni yaratilgan. Kichik sanoat zonalarida esa 5 trillion so‘mlik 1 ming 497 ta loyiha ishga 
tushirilib, 36 mingdan ziyod kishining bandligi ta’minlangan. Bundan tashqari ulardan ayrimlarining faoliyati 
ancha jadallashgan. Xususan, “Navoiy”, “Angren”, “Jizzax”, “Urgut”, “G‘ijduvon”, “Qo‘qon” va “Hazorasp” erkin 

Siqtisodiy zonalarida umumiy qiymati 486 million dollarga teng 62 loyiha amaliyotga tatbiq etilgan, qolaversa, 4 

ming 600 dan ortiq ish o‘rni yaratilgan.
Shuningdek, “Nukus-farm”, “Zomin-farm”, “Kosonsoy-farm”, “Sirdaryo-farm”, “Boysun-farm”, “Bo‘ston-

liq-farm”, “Parkent-farm” singari farmatsevtika sohasiga ixtisoslashgan 7 yangi erkin iqtisodiy zonani rivojlan-
tirish bo‘yicha ham barcha chora-tadbirlar ko‘rilmoqda. Shu bilan birga, erkin iqtisodiy zonalarda investitsiya 
loyihalarini amalga oshirishni jadallashtirish, xorijdan yuqori texnologik uskunalar xarid qilish uchun O‘zbekiston 
tiklanish va taraqqiyot jamg‘armasi mablag‘i hisobidan 100 million AQSh dollari miqdorida chet el valyutasi 
hisobida kredit linyasi ochilgan.

Bundan tashqari, kichik sanoat zonalaridagi direksiyalar kredit olish va bank xizmatlaridan foydalanishda 
har bir zonaga biriktirilgan tijorat banklari bilan hamkorlikda ish olib borayotganligi ham muammolarni bar-
taraf etishda ayni muddao bo‘lmoqda. Bozor talablari va import nomenklaturasini o‘rganish asosida tadbirkorlar 
uchun takliflar, istiqbolli loyihalar ro‘yxati shakllantirilgan. Imtiyozlardan yana biri shuki, kichik sanoat zonasida 
ishlaydigan subyektlar 2 yil barcha soliqlardan ozod etilgan.

Tajribamizga ko‘ra, mamlakatimizning boshqa mintaqalarida ham Navoiy va Angren kabi maxsus industrial 
zonalarni, zamonaviy logistika tizimlari va transport infratuzilmalarini yaratish bo‘yicha boshlagan ishlarimizni 
davom etayotgani o‘z tasdig‘ini topmoqda. 

O‘zbekistonda erkin iqtisodiy zonalarni tashkil etishning iqtisodiy va huquqiy asoslari ham ta’minlangan.
Eksport ishlab chiqarish hududlari xalqaro assotsiatsiyasi prezidenti Richard Bolin va vitse- prezident 

Robert Xeyvudlarning fikricha, erkin iqtisodiy zonalarni yaxshilashga erishish uchun birinchi navbatda quyidagi 
omillar, ya`ni investorlar uchun barqarorlik va ular faoliyati uchun xavfsizlikni kafolatlovchi qonunchilik va sama-
rali ishlovchi ma’muriyat bo‘lishi shart. 

EIZ to‘g‘risidagi qonun O‘zbekistonda 1996-yil 25-aprelda qabul qilingan. O‘zbekiston Respublikasining 
“Erkin iqtisodiy zonalar to‘g‘risida”gi qonuniga asosan, respublikada bunday hududlarning uch shakli, ya’ni :

● Erkin savdo zonalari;
● Sanoat zonalari;
● Texnologik zonalarni rivojlantirish ko‘zda tutilgan.
EIZ infratuzilmasini rivojlantirish yoki boshqa maqsadlar uchun davlat budjetidan ajratiladigan mab-

lag‘lar subsidiya, yordam shaklida emas, balki uzoq muddatga mo‘ljallangan kredit sifatida berilishi maqsadga 
muvofiqdir.

EIZ hududida joylashgan barcha korxonalarning davlat budjeti bilan bog‘liq barcha moliyaviy munosabat-
lari hudud ma’muriyati, uning budjeti orqali bo‘lishi kerak, bu shart territoriyada xo‘jalik faoliyatini boshqarish-
ning samarali bo‘lishi va umuman, iqtisodiy mustaqillikning bosh omilidir.

X U L O S A
Xulosa o‘rnida aytganda, erkin iqtisodiy zona – bu yangi ishlab chiqarish quvvatlarini barpo etish, yuqori 

texnologik ishlab chiqarishni rivojlantirish, zamonaviy raqobatbardosh, import o‘rnini bosuvchi, eksportga 
yo‘naltirilgan tayyor sanoat mahsulotini ishlab chiqarishni o‘zlashtirishga faol jalb etish maqsadida tashkil eti-
ladigan hududdir. Uni tuzishdan maqsad, avvalo, mamlakatni yoki alohida hududni strategik rivojlantirishga 
doir vazifalarini, ya’ni tashqi savdo, umumiqtisodiy, ijtimoiy, hududiy va ilmiy-texnik masalalarni hal qilishdan 
iborat. Mamlakatimiz hududlarining ishlab chiqarish, resurs salohiyatidan kompleks va samarali foydalanishni 
ta’minlash, transport, muhandislik-kommunikatsiya hamda ijtimoiy infratuzilmani rivojlantirishda erkin iqtisodiy 
zonalarning alohida o‘rni bor. Umuman, mamlakat iqtisodiyotining raqobatbardoshligini oshirishda asosiy 
e’tibor hududlar tabiiy resurslari hamda industrial salohiyatidan foydalanish va eksport tizimini kuchaytirishga 
qaratilmog‘i lozim. Aynan shu o‘rinda xorijiy investitsiyalarni jalb etishning unumli shakli bo‘lgan zamonaviy 
erkin iqtisodiy zonalarni tashkil etish alohida ahamiyat kasb etadi. Aynan ushbu yo‘nalishda jahon tajribasida 
keng qo‘llanilayotgan va o‘z samarasini berayotgan bir qator iqtisodiy chora-tadbirlarni qayd etish joiz.

2023-yil 1-apreldagi 336/3-
sonli qarori bilan ro‘yxatdan 

o‘tkazilgan.

Manzilimiz: Toshkent shahar, Mirzo Ulug‘bek tumani 
Kumushkon ko‘chasi, 26-uy. 

 © Materiallar ko‘chirib bosilganda ““Yashil” iqtisodiyot va taraqqiyot” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna bo‘lishingiz mumkin. Obuna bo‘lgach, 
@iqtisodiyot_77 telegram sahifamizga to‘lov haqidagi ma’lumotni skrinshot yoki foto shaklida 
jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

““Yashil” iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

